
Il spiert prussian en l’istorgia
In magazin austriac fa bilantscha

DA GUIU SOBIELA-CAANITZ

■ Ils 18 da schaner han ins sa regurdà
da Prussia. Lezza ha survegnì la digni-
tad roiala ils 18-1-1701, entras l’encu-
runaziun da ses duca Fadri a Königs-
berg (oz Caliningrad), ed è svanida
sco stadi independent ils 18-1-1871
entras la proclamaziun da l’Imperi tu-
destg. En 170 onns ha la Prussia fatg
quatter guerras encunter la curt da
Vienna. I vala tant pli la paina da leger
las dudesch paginas ch’in magazin au-
striac deditgescha en ses emprim numer
da 20011) a lezza rivala da Vienna. 

Las ragischs religiusas
Retg Fadri I (1657–1713), duca da
Prussia (bandiera naira ed alva) e prinzi
electur da Brandenburg, ha stgaffì 1700
la premissa principala per surpigliar la
dignitad roiala, numnadamain l’accord
da l’imperatur tudestg. Pir lur ha’l s’en-
curunà sez «retg en Prussia», resguar-
dond la suveranitad da Pologna sur il
ducadi. Encunter lezza promoziun d’in
prinzi protestant ha papa Clemens XI
(1649–1721) «tramess in protest ener-
gic a tuts stadis catolics» (p. 17). Il du-
cadi da Prussia da lezza giada correspun-
deva a quai che furma oz l’enclava russa
da Caliningrad, plinavant ina sdrima da
Pologna ed il sidvest da Lituania; il
Brandenburg è oz in pajais federativ tu-
destg cun Potsdam sco chapitala. Tant la
Prussia sco il Brandenburg eran «pajais
giuvens (…) cun las vertids tipicas da
colonists, numnadamain diligenza, mo-
destadad, premura e disciplina (…). Il
Brandenburg era già vegnì influenzà dal

nair ed alv dals cisterziens; ins na po re-
levar avunda lur impurtanza per la con-
strucziun da la cuntrada. Tar la tgina da
Prussia stavan pia ascesa, obedientscha,
paupertad persunala ed in’interpreta-
ziun rigurusa dal duair, ma er l’organisa-
ziun stricta, la planisaziun objectiva e
l’adempliment cler dals pensums, sco
uschiglio be tar ils urdens monastics me-
dievals. Ins na sa smirveglia betg ch’Ima-
nuel Kant, creschì si sin lez terratsch, ha
mess enamez sia filosofia l’idea catego-
rica dal duair sco tal» (pp. 19–20). In
segund fundament religius da Prussia

era il pietissem, pia «la persvasiun che la
grazia da Dieu pretendia tuttina la coope-
raziun dal carstgaun e che la ‘sanctifica-
ziun da mintga di’ derivia da l’ubedien-
tscha a l’autoritad, la disciplina, diligenza,
urden, nettezza e punctualitad» (p. 20).

In stadi tolerant
«La toleranza era in’idea essenzialmain
prussiana (…). Bosniacs musulmans
che faschevan guerra per la Prussia han
survegnì a Potsdam ina sala d’uraziun e
schizunt in spiritual militar. La noziun
da toleranza tenor retg Fadri II (1712–

1786) derivava da duas persvasiuns filo-
soficas da l’illuminissem. Ins manegiava
che tuttas religiuns pli autas predegian
essenzialmain la medema etica e che, sco
en la parabla dals anels tenor Lessing [en
‘Nathan der Weise’, G. S.-C.], il car-
stgaun na possia enconuscher las
vardads las pli profundas (…). Fadri II
n’ha insumma mai ferì la pietad popu-
lara e gnanca la superstiziun (…). Per-
fin ils gesuits, chatschads davent dals
blers stadis catolics, han chattà refugi
en Prussia» (pp. 20–21). Per la plaiv ca-
tolica da sia chapitala nova Berlin ha

Fadri gidà a planisar e bajegiar ina ba-
selgia catolica deditgada a sontga Hed-
vig, «patruna» d’in pajais prussian cun
populaziun catolica. Be ils gidieus re-
stavan dischavantagiads da pliras le-
schas.

In linguist encunter Napoleon
Ils fritgs da la politica da Fadri II, retg
da Prussia dapi 1772, ha racolt ses se-
gund successur Fadri Guglielm (1770–
1840), suenter onns d’occupaziun
franzosa, grazia a ministers excellents
ed al genial linguist Wilhelm von
Humboldt (1767–1835), naschì a
Potsdam, fundatur da l’universitad ber-
linaisa che porta oz ses num. Lez ha sa
fatg meritaivel era sco diplomat. 1813
ha’l persvas l’Austria, medemamain
sgurdinada da Napoleon, da far part da
la coaliziun encunter quest, la quala pir
lur ha triumfà a la battaglia da Lipsia. Il
congress da Vienna 1815 ha dà vasts
territoris a la Prussia, cunzunt en Polo-
gna, Renania, Saxonia e Vestfalia; la to-
leranza ertada da Fadri ha pussibilità
l’integraziun da las provinzas novas en
il stadi. Pir la naschientscha dal segund
Imperi tudestg 1871 ha stimulà il na-
ziunalissem encunter las minoritads et-
nicas e religiusas. Il scriptur austriac
Adalbert Stifter (1805–1868) ha profe-
tisà 1866: «Ina giada nascha forsa en-
dretg ina Germania ed entaifer lezza in
Brandenburg»2). 

1) Neue Ordnung, 1/2001, A-8010 Graz (Leopold
Stocker Verlag, Hofgasse 5), pp. 16–27.

2) Cità en: Gerd Heinrich (ed.), Berlin und Bran-
denburg, Stuttgart (Alfred Kröner, ISBN 3 520
31101 1) 1973, p. LXXXV.

La baselgia catolica da sontga Hedvig a Berlin, bajegiada cun l’agid e tenor plans da
retg Fadri II (oz catedrala en la Bebelstraße), dat perditga da sia toleranza. 

In pievel emblidà tranter Celts ed Etruscs
Ils Leponts – Die Lepontier: Nova exposiziun en il Museum naziunal svizzer a Turitg (MNS)

DA ROLF GLATTHAAR

■ Venderdi ha il MNS avert in’exposi-
ziun speziala deditgada ad in pievel al-
pin strusch pli conuschent che ha po-
pulà las vals d’Ossola, la Leventina (!)
e la Val Mesauc: Ils Leponts. «Fra Ange-
lico» als descriva sco spezia d’umans cun
gronda amur per la libertad, analog als
Helvets en il nord da las Alps.

Berniers e commerziants celtics 
Tenor l’emprima menziun da Cato il
vegl (150 a. Cr.) descendan els dals Tau-
riscs, in pievel vischin. Entant ch’il
num, dal qual l’origin n’è betg conu-
schent, ha survivì en la Vallis Lepontina
(la Leventina) fin il 18avel tschientaner,

han ins scuvrì la ritga cultura materiala
pir cun bajegiar la viafier dal Gottard.
Ils stgazis han chattà la via a Turitg gia
avant la fundaziun dal MNS (1898) ed
èn oz ina part impurtanta dals inventa-
ris archeologics dal MNS. Oriundamain
chatschadurs e rimnaders, han els cu-
menzà a stabilir relaziuns da commerzi
extendidas davent dal 9avel tschientaner
a.Cr.: ulivas, ieli d’ulivas, vin e curals da
la Grezia, vaschs ed armas da bronz e bi-
schutaria da l’Etruria, ambra, charn en-
salada e metals nunferrads da la riva dal
Mar da l’ost. Davent da 150 a. Cr. han
munaidas d’argient remplazzà las valurs
main custaivlas; bischutaria d’argient è
dentant frequenta gia dapi l’onn 300 a.
Cr.

Las emprimas exchavaziuns scienti-
ficas sistematicas da la Svizra (1900–
1910) han purtà a la glisch sper Ar-
bedo, Bellinzona, Giubiasco, Gudo,
Minusio e.a. necropolas da passa 400
fossas, entant ch’ins ha scuvrì pir
paucs abitadis. Ils abitadis grischuns sa
chattavan sin terrassas: Tec Nev, Sta-
Maria del Castello sper Mesauc, sco er
en il conturn da Castaneda. Ils blers
tocs derivan dal 7avel tschientaner fin
il temp dals Romans, il cumenzament
dal qual marca la fundaziun dal plaz
commerzial Muralto enturn 30 a. Cr.
Suenter il 1. tschientaner s. Cr. èn ils
Leponts vegnids integrads etnicamain
e culturalmain dal tuttafatg en il pie-
vel roman.

Vaschs, accessoris 
da moda ed armas

Il relasch material dals Leponts consi-
sta pia surtut d’objects agiuntads a la
fossa che dattan perditga d’ina car-
dientscha en ina vita suenter la mort.
Ils pli vegls èn differentas fivlas da
bronz, ureglins, culaunas, chapellinas
e stilets. Natiralmain datti cheramicas
da tut las periodas sco buccals, vaschs,
crias, cuppas, per part en furma
d’utschè u da pierla (talian: Vaso a
trottola), u – da bronz – crias cun pi-
chel, sadellas (situlae), chantas-bavrola
e butritgs. Ils Romans han contribuì
vaschs da terra sigillata, buttiglias
pitschnas da vaider per balsam e par-
fum (blau u senza colur) sco er chapel-

linas e spadas. Las inscripziuns sin las
fossas inditgeschan ils nums dals
morts, en lingua celtica cun in alfabet
etrusc modifitgà. Ellas èn las funtau-
nas scrittas las pli veglias en l’intschess
da la Svizra dad oz. Medemamain
datti vaschs che portan il num da lur
possessur.

L’exposiziun è vegnida concepida
en collavuraziun cun il Gruppo Ar-
cheologico Ticino. Participà han er ils
Grischuns Remo Derungs (grafica) e
Donat Stuppan (fotografias). Ella dura
fin ils 12 d’avust. Il MNS è avert da
mardi fin dumengia, da las 10 fin las
17. Il catalog custa CHF 36.–. Sco
program accumpagnant han lieu tran-
ter auter 6 referats.

Il prinzi electur da Brandenburg ha s’encu-
runà 1701 «retg en Prussia» en la baselgia
dal chastè da Königsberg (destruida 1944).

